
	Metodoloji izahlar

Bu bölmədə qadınların və kişilərin sayı, yaş tərkibi, doğulanların və ölənlərin sayı, o cümlədən ölüm səbəbləri haqqında və s. statistik məlumatlar əks olunur.

Əhali haqqında məlumatların əldə edilməsi üçün ilk mənbə əhalinin siyahıyaalınmalarıdır.

Əhalinin sayının cari hesablanması əhalinin son siyahıyaalınmasının yekunları əsasında aparılmış və hər il bu ərazidə doğulanların və daimi yaşamaq üçün gələnlərin sayı əhalinin sayına əlavə edilmiş, ölənlərin və bu ərazidən köçənlərin sayı isə əhalinin sayından çıxılmışdır. 2019-cu ildə keçirilmiş əhalinin son siyahıyaalınmasının yekun məlumatları əsasında siyahıyaalmadan sonrakı dövrlər üzrə əhalinin sayı və strukturunda, eləcə də bəzi nisbi göstəricilərdə müvafiq dəqiqləşdirmələr aparılmışdır.
Əhali yaşayış yerlərinə görə şəhər və kənd əhalisinə bölünür. Şəhər yerlərinə şəhərlər və qəsəbələr aid edilir, qalan bütün yaşayış məntəqələri isə kənd yerləri sayılır.

Yaş – həyatda tamam olmuş yaşların, bir yaşdan kiçik uşaqlar üçün ayların, 1 aylığa qədər uşaqlar üçün isə günlərin sayıdır. Yaş tərkibi haqqında məlumatlar siyahıyaalınmalar zamanı sorğu yolu ilə əldə edilir. Bu məlumatlar ayrı-ayrı yaşlar üzrə X yaşdan X+1 yaşadək əhalinin sayının hərəkəti metoduna uyğun cari hesablamalar yolu ilə müəyyən edilir. Demoqrafik hadisələrin cari qeydiyyatına dair məlumatlar hesablamalar zamanı nəzərə alınır. 

Doğulanlar və ölənlər haqqında məlumatlar Ədliyyə Nazirliyinin Qeydiyyat şöbələri tərəfindən tərtib edilən doğum və ölüm haqqında aktlarda olan məlumatların statistik cəhətdən hər ay təhlil edilməsi əsasında əldə edilir. Doğulanların sayına yalnız diri doğulanlar daxil edilir.

Doğulanda gözlənilən ömür uzunluğu (0 yaş üçün) – doğulanların hər birinin orta hesabla yaşaya biləcəyi illərin sayını göstərir.  Burada doğulanların bütün ömrü boyu ölümün səviyyəsinin hər yaş qrupu üzrə göstəricinin hesablandığı ildəki səviyyədə də​yişməz qalacağı şərti qəbul edilir. Doğulanda gözlənilən ömür uzunluğu həyat cədvəllərinin hesablanması nəticəsində alınır. 

Ümumi nəsilvermə (fertillik) əmsalı – ümumi nəsilvermə əmsalı reproduktiv dövr ərzində (15-49 yaşda) bir qadı​nın orta hesabla neçə uşaq doğa bildiyini göstərir. Bu əmsal doğumun yaş əmsallarının hər yaş intervalının uzun​luğuna vurulub toplanmaq yolu ilə hesablanır (bir illik əmsallar üçün vuruq birə, beş illik əmsallar üçün beşə və s. bərabərdir). Nəticədə cəm 1000-ə bölünür, yəni bu göstərici orta hesabla bir qadın üçün hesablanır.

Brutto-təkrar istehsal əmsalı – reproduktivlik dövründə bir qadının orta hesabla doğduğu qız uşaqlarının sayını və doğulan uşaqların müəyyən vaxtdan sonra yeni valideyn nəs​li ilə əvəz edilməsini gös​tərir. Bu göstəricinin hesablanma​sında ölüm amili nəzərə alınmır, yəni reproduktiv dövrün so​nu​na qədər anaların və doğulan qız uşaqlarının sağ qalma ehtimalı qəbul edilir. Əhalinin təkrar istehsalının brutto-əmsalı doğumun nəsil​vermə əmsalı kimi hesablanır, lakin ondan fərqli olaraq he​sab​lamada yalnız qızlar nəzərə alınır. 

Netto-təkrar is​tehsal əmsalı – brutto-təkrar isteh​sal əmsalın​dan fərqli olaraq, netto-təkrar istehsal əm​salının hesablanmasında ölüm amili nəzərə alınır (həyat cəd​vəllərindən istifadə olunur). Net​to təkrar istehsal əmsalı ana nəslinin qızların analıq yaşına çataraq yeni nəsil ilə əvəz olunmasını xarakterizə edir. Adətən əmsal orta hesabla bir qadın üçün hesablanır. Bu göstərici 1000 qadın üçün də hesablana bilər. 

Əgər bu əmsal 1,0-a bərabərdirsə, onda doğum və ölüm nis​bətləri əhalinin sadə təkrar istehsalını təmin edir. Əgər netto-təkrar istehsal əmsalı 1,0-dan az və ya çoxdursa, bu o deməkdir ki, əhalinin təkrar istehsalı daralmış (yəni uşaq nəslinin sayı valideyn nəslinə nisbətən azlıq təşkil edir) və ya geniş (sayca uşaq nəsli valideyn nəslinə nisbətən çoxluq təşkil edir) təkrar istehsaldır.

Doğumun yaş əmsalları – müəyyən yaşda (yaş qrupunda) olan qadınlar tərəfindən təqvim ili ərzində diri doğulanların sayının müvafiq yaşda (yaş qrupunda) olan qadınların orta illik sayına nisbəti kimi hesablanır.

Doğum zamanı ananın orta yaşı – cari ildə uşaq doğan bütün qadınların yaşlarının doğumun yaşlara görə əmsalına vurulması ilə hesablanır. Praktiki olaraq, ananın orta yaş göstəricisi təxminən daimi əhali nəsli​nin orta uzunluğuna bərabərdir. Bu modelin xarakteristikası kimi ananın orta yaşı əhalinin təkrar istehsalının netto-əmsalı və daimi əhalinin orta illik artım əmsalı ilə funksional asılılığı var.

Ölümün ümumi əmsalı – əhali ara​sında ölümün intensivliyini müəyyən edən göstəricidir. Təqvim ilin​də, müvafiq olaraq ölənlərin sayının əhalinin orta illik sayına nisbətidir, əhalinin hər 1000 nəfərinə hesablanır. 

Ölümün səbəblərinə görə ölüm əmsalları – göstərilən ölüm səbəblərindən il ərzində ölənlərin sayının bu yaşda əhalinin orta illik sayına bölünməsi yolu ilə təyin edilir. Ölümün ümumi və yaş əmsallarından fərqli olaraq, əhalinin 100 min nəfərinə, 1 yaşadək uşaqlar üçün isə 10 min nəfər diri doğulana görə hesablanır. Əhalinin yaş tərkibində müxtəlifliyin təsirini aradan qaldırmaq üçün ölümün standartlaşdırılmış əmsalları hesablanır. 

Ana ölümü – hamiləlik dövründə və doğuş qurtardıqdan sonra 42 gün ərzində, yerləşdiyi gündən və davametmə müddətindən asılı olmayaraq, hamiləliklə əlaqədar olub onunla və ya onun aparılması ilə ağırlaşan hər hansı bir səbəbdən, bədbəxt hadisə və ya təsadüfi yaranmış səbəb istisna edilməklə qadının ölümü kimi başa düşülür.

Körpə ölümünün əmsalı – bir yaşadək uşaqların ölümünü səciyyələndirir. Bir yaşadək körpələrin ölüm səviy​yəsi il ərzində kəskin dəyişdiyindən onun orta illik sayını he​sablamaq çətindir. Ona görə də, ölüm əmsalı əvəzinə bir yaşadək körpələrin ölüm hallarının onların orta illik sayına nisbəti ilə deyil, diri doğulanların ümumi sayına nisbəti ilə həyatın ilk ilində ölüm ehtimalını hesablayırlar (keç​miş ənənəyə görə isə bu ehtimalı əm​sal adlandırırlar). 

Bu hesablamalar 0 yaşında ölüm əmsalına əsaslanır, 0 yaşda ölən uşaqların sayının diri doğulanların sayına nisbəti kimi tapılır.
 Belə hesablama, həmçinin 5 yaşadək (0-4 yaş qrupu) ölən uşaqlara da şamil olunur və uşaq ölümünün səviyyəsini müəyyən edir.

Perinatal ölüm – anada hamiləliyin 28-ci həftəsindən başlayaraq doğum fəaliyyətinin başlanmasına qədər, eləcə də doğuş vaxtı həyat əlamətləri olan döllərin ölümünü və ömrün ilk 168 saatı ərzində uşaq ölümünü birləşdirən ümumiləşmiş anlayışdır.

Perinatal ölümün əmsalı​​ – ölü doğulanlarla həyatın ilk həftəsində ölənlərin cəminin həmin ildə diri və ölü doğulanların cəminə nisbəti kimi hesablanır.

Nikah – kişi və qadının bir-birinə və uşaqlara qarşı hüquq və vəzifələrini müəyyənləşdirən münasibət formasıdır. Ər və arvad arasında hüquqi münasibət, onların nikahlarının Ədliyyə Nazirliyinin Qeydiyyat şöbələrində qeyd etdirilməsidir. Əhalinin təbii hərəkətinin cari statistikası yalnız hüquqi cəhətdən qeyd olunmuş nikahları nəzərə alır. Əhalinin siyahıyaalınmasında isə rəsmi qeydə alınıb-alınmamasından asılı olmayaraq, faktiki nikahda olanlar hesaba alınır.

Boşanma (nikahın pozulması) – birlikdə yaşayan ər-arvadın nikahlarının son hüquqi ləğvi tərəflərə təkrar nikaha daxil olmaq hüququ verir. Nikahın pozulma faktı Ədliyyə Nazirliyinin Qeydiyyat şöbələrində qeydiyyata alındıqdan sonra pozulmuş hesab olunur.  

Nikahın və boşanmanın ümumi əmsalı – qeydə alınmış nikahların və boşanmaların sayının əhalinin orta illik sayına olan nisbətidir, əhalinin hər 1000 nəfərinə hesablanır. 

Gələnlər – daimi yaşayış üçün ölkəyə giriş icazəsi almış şəxslərin sayı, gedənlər isə – daimi yaşamaq üçün ölkədən getmək icazəsi almış şəxslərin (Azərbaycanda daimi yaşayan əcnəbilər və vətəndaşlığı olmayan şəxslər daxil edilməklə) sayı deməkdir. 




